
Karya ini berjudul Cattleya I, bersaiz 297cm x 420cm 
dihasilkan oleh pelukis Mayoizza dengan menggunakan 
medium akrilik, pen dan juga marker. Karya ini 
didominasi subjek utama bunga orkid Cattleya putih 
dalam bentuk lanskap. Cattleya putih dan zaman 
kanak-kanak pelukis sangat berkait rapat. Cattleya 
terkenal kerana bunganya yang sangat besar dan 
bentuk kelopak yang berlenggok di bahagian tepi 
bunga seperti renda baju membuatkan Cattleya ini 
seindah namanya, sangat cantik dari sudut pandangan 
mata.  Dikenali juga sebagai Queen Of Orchid 
digambarkan pada karya ini persis seorang permaisuri 
dalam sebuah institusi keluarga. Karya ini 
mengenengahkan tentang kasih sayang, kehidupan, 
kerinduan pada sang ibu yang telah pergi ke dunia abadi.

Fokus utamanya kepada Cattleya iaitu sejenis bunga 
orkid simpodium dimana pengakhirannya berakhir 
dengan pengeluaran bunga. Ia menggambarkan 
seorang ibu yang melahirkan zuriat sebagai 
penyambung keturunan. Pelukis menggambarkan
liuk lentok kelopak bunga sebagai jiwa seorang wanita 
berkerjaya juga seorang ibu kepada sembilan orang 
anak. Ia jelas sifat lembut semulajadi Cattleya sebagai 
perjalanan membesarkan anak-anak dengan penuh 
kasih sayang  tidak berbelah bagi. Ia diterjemahkan 
dengan setiap kelopak putih Cattleya dan daun-
daunnya sebagai pendokong kuat. 

Pemilihan subjek bunga Cattleya atau anggerik ini 
adalah kecintaan dan kerinduan kepada arwah ibu 
pelukis. Cinta ibu pada orkid seperti membawa memori 
sepanjang masa. Banyak bunga-bunga yang ditanam di 
halaman rumah mewujudkan kenangan zaman 
kanak-kanak pelukis yang terdedah dengan dunia orkid. 
Pada karya ini Pelukis menggambarkan dua bunga 
sebagai ibu dan ayah. Latar belakang biru kehitaman 
pada karya penuh dengan karakter garisan dan ekspresi 

pergerakan garisan putus-putus. 
Garisan putus-putus yang 
berulang-ulang adalah intrepretasi 
dari liku-liku perjalanan pelukis 
sepanjang hidup bersama arwah ibu. 
Kontras warna yang membezakan 
subjek utama dan latar meletakkan ibu
di peringkat tertinggi. Pelukis bermain 
dengan ruang latar dengan subjek 
utama. Karya ini juga menggunakan 
warna daun hijau secalit biru kuning 
coklat membawa maksud tersirat 
lumrah alam kehidupan. Warna putih 
bersih Cattleya persis hati seorang ibu 
dalam membesar, mendidik dan 
menjaga zuriatnya tanpa berbelah bagi. 
Elemen tekstur pada kelopak bunga 
menggambarkan karenah adik-beradik. 
Di samping itu sifat Cattleya yang 

mengeluarkan bau yang sangat wangi, 
saat ia mekar berkembang diibaratkan 
sewangi dan semerbak haruman yang 
mengiringi pusara ibu. Sisa kenangan
diterjemahkan pada Cattleya iaitu bunga 
orkid kesayangan ibu. 
Kesimpulan karya ini adalah refleksi 
dari usia yang makin meninggi. 
Kehidupan perlu diteruskan walaupun 
kerinduan itu tidak pernah padam. 

Di mana saja jasad orkid ditemui, di 
situlah doa dan rindu bertapa. Figura 
lukisan bunga orkid Cattleya putih ini 
membawa perjalanan pelukis agar 
tidak mudah tergelincir kerana sang
ibu kekal hidup di bayangan mata.

